Der Doppelte Emm

In die Welt gsetzt im Sternbild von Hammer und Sichel,

Austria-Fan, Favoritner und Böhm,

laut Geburtsurkunde: Michalek Michel,

besser bekannt als der Doppelte M.

Der Vater: a Hackler, so wiar a im Buach steht,

Russland-Heimkehrer nach zu langer Zeit,

lasst die Mutter gspürn, wann der Zurn mit eahm durchgeht.

Der Michel war drei, dann warn s gschiedene Leut.

Da is es Gleis. Da is der Zug.

Kalt pfeift der Wind ums Eck.

Da is es Gleis. Da is der Zug.

Halt! Bleib von der Kanten weg.

Die Mutter hat putzt in drei Großraumbüros, 

dreimal die Wochen es Essen haam zaht,

und dann in der Nacht mit n Michel am Schoß

für n Buam a rotweißrots Halstüachel gnaht.

Der Junggardist Michel, viel Feind und viel Ehr,

geht am Sonntag die Volksstimm austragn für d Partei

und mit fuchzehn als Schlosser zur Wertheim in d Lehr,

bis die Kniascheibn drauf geht. Dann is s vorbei.

Da is es Gleis. Da is der Zug.

Kalt pfeift der Wind ums Eck.

Da is es Gleis. Da is der Zug.

Halt! Bleib von der Kanten weg.

Im Fliederhof habns eahm den Spitznamen gebn,

der Doppelte M mit n halberten Knia

hat umglernt auf Buchhändler ohne Problem,

und die erste Frau geht eahm durt in die Blüah.

Die zweite, die war aus sein Volkshochschul-Kurs.

Sie habn jede Nacht endlos gstritten und gmalt,

bis s gsagt hat, sie muass eahm verlassen bevur s

kaan andern mehr findt, der ihr Unterhalt zahlt.

Da is es Gleis. Da is der Zug.

Kalt pfeift der Wind ums Eck.

Da is es Gleis. Da is der Zug.

Halt! Bleib von der Kanten weg.

Die dritte Frau bringt eahm zwaa Kinder ins Haus mit.

Sie richten si ei und sagn, so wer ma alt.

Die Partei macht an Schlenker, und er redt von Austritt,

und siecht wia der Sozialismus zerfallt.

Zur Austria geht er mit immer mehr Skepsis.

Am Wochenend malt er wia wild aus Bestemm.

Dann sagt eahm a Arzt, dass sei Kopfweh vom Krebs is.

Da war s aus mit der Freud für n Doppelten M.

Da is es Gleis. Da is der Zug.

Kalt pfeift der Wind ums Eck.

Da is es Gleis. Da is der Zug.

Halt! 

